
ქ. თბილისი

საქართველოს მუნიციპალური სექტორის განვითარებისათვის გათვალისწინებული ფინანსური სახსრების მართვის შესახებ

საქართველოს მუნიციპალური სექტორის რეაბილიტაციის, მისი შემდგომი განვითარებისათვის სამართლებრივი, ეკონომიკური და სოციალური საფუძვლების მომზადების, „საქართველოს მუნიციპალური სექტორის განვითარების სახელმწიფო პროგრამის“ განხორციელების, საერთაშორისო განვითარების ასოციაციის მიერ მუნიციპალური განვითარების და დეცენტრალიზაციის კრედიტიდან (და შემდგომში სხვა დონორი სააგენტოების მიერ გამოყოფილი თანხებიდან) მუნიციპალური საინვენსტიციო პროექტების დაფინანსების, საქართველოს სახელმწიფო და შესაბამისი ადგილობრივი ბიუჯეტებიდან გამოყოფილი სახსრების მართვის მიზნით შეიქმნას საქართველოს მუნიციპალური განვითარების ფონდი. 

1. დამტკიცდეს საქართველოს მუნიციპალური განვითარების ფონდის თანდართული დროებითი დებულება.

2. საქართველოს მუნიციპალური განვითარების ფონდის საქმიანობის კოორდინაციის მიზნით შეიქმნას კომისია შემდეგი შემადგენლობით:
თემურ ბასილია – საქართველოს პრეზიდენტის თანაშემწე ეკონომიკური რეფორმების საკითხებში

თამაზ ბოლქვაძე – საქართველოს პარლამენტის ადგილობრივი მმართველობისა და რეგიონალური პოლიტიკის კომიტეტის თავმჯდომარე

ზვიად გონაძე – საქართველოს სახელმწიფო კანცელარიის ეკონომიკური სამსახურის საერთაშორისო ეკონომიკურ ორგანიზაციებთან და დონორ ქვეყნებთან ურთიერთობის განყოფილების უფროსი

ოლეგ ნიკოლეიშვილი – საქართველოს პრეზიდენტის სახელმწიფო რწმუნებული გურიის მხარეში

ვლადიმერ პაპავა – საქართველოს ეკონომიკის მინისტრი

არმაზ შამანაური – მცხეთის რაიონის გამგებელი

მიხეილ ჭკუასელი – საქართველოს ფინანსთა მინისტრი

ბადრი ხატიძე – საქართველოს პრეზიდენტის რეგიონალური პოლიტიკისა და მართვის სამსახურის უფროსი.
3. დაინიშნოს ზაზა ჯაფარიძე საქართველოს მუნიციპალური განვითარების ფონდის აღმასრულებელ დირექტორად.

4. შეიქმნას საქართველოს პრეზიდენტის რეგიონალური პოლიტიკისა და მართვის სამსახურთან მუნიციპალურ პროგრამათა განხორციელების საკოორდინაციო ცენტრი.

5. დამტკიცდეს მუნიციპალურ პროგრამათა განხორციელების საკოორდინაციო ცენტრის თანდართული დროებითი დებულება.

6. დაინიშნოს პაატა ბოლაშვილი მუნიციპალურ პროგრამათა განხორციელების საკოორდინაციო ცენტრის დირექტორად. 

7. მუნიციპალურ პროგრამათა განხორციელების საკოორდინაციო ცენტრის საქმიანობის ზედამხედველობა დაეკისროს საქართველოს სახელმწიფო კანცელარიას საქართველოს პრეზიდენტის რეგიონალური პოლიტიკისა და მართვის სამსახურის მეშვეობით.

8. საქართველოს პრეზიდენტის თანაშემწემ ეკონომიკური რეფორმების საკითხებში თემურ ბასილიამ და საქართველოს პრეზიდენტის რეგიონალური პოლიტიკისა და მართვის სამსახურის უფროსმა ბადრი ხატიძემ გაუწიონ კოორდინაცია პროგრამათა განხორციელებას, პერიოდულად წარმოადგინონ ინფორმაცია პროგრამათა შესრულების მიმდინარეობის შესახებ. 
ე. შევარდნაძე 

საქართველოს მუნიციპალური განვითარების ფონდის დროებითი დებულება

1. ზოგადი დებულებები

1.1. საქართველოს მუნიციპალური განვითარების ფონდი (შემდგომში – ფონდი) არის საჯარო სამართლის იურიდიული პირი, რომლის მიზანია საერთაშორისო საფინანსო ინსტიტუტების, დონორი სააგენტოებისა და ქვეყნების, ქვეყნის ცენტრალური და ადგილობრივი მმართველობის ორგანოებისაგან სახსრების მობილიზაცია, რათა შესაძლებელი გახდეს მათი საშუალებით ინვენსტიციების განხორციელება მუნიციპალურ ინფრასტრუქტურასა და მომსახურებაში.

1.2. ფონდი ხელს უწყობს მმართველობის ადგილობრივი ორგანოების საქმიანობის ეფექტიანობის ამაღლებას, მუნიციპალური პროგრამების შემუშავებასა და განხორციელებას. 

1.3. ფონდი თავის საქმიანობაში ხელმძღვანელობს საქართველოს კანონმდებლობით, საქართველოს პრეზიდენტის აქტებით, ამ დებულებითა და საერთაშორისო ეკონომიკურ ორგანიზაციებთან და დონორ ქვეყნებთან საქართველოს მთავრობის შეთანხმების საფუძველზე. ფონდი თავის ყოველდღიურ საქმიანობას წარმართავს ფონდის საოპერაციო სახელმძღვანელოს მიხედვით, რომელსაც ამტკიცებს საქართველოს მუნიციპალური განვითარების ფონდის საქმიანობის კოორდინაციის მიზნით შექმნილი კომისია. 

1.4. ფონდი არის იურიდიული პირი, აქვს დამოუკიდებელი ბალანსი, საბანკო ანგარიში, ბეჭედი სახელმწიფო გერბითა და ქართულ-ინგლისური წარწერით.

1.5. ფონდის სათავო ოფისი მდებარეობს ქ. თბილისში. 

II. ფონდის მიზნები და ამოცანები

ფონდის ძირითადი მიზნები და ამოცანებია:

ა) „საქართველოს მუნიციპალური განვითარების სახელმწიფო პროგრამისა“ და მსოფლიო ბანკის მიერ მომზადებული „მუნიციპალური განვითარებისა და დეცენტრალიზაციის პროგრამის“ ღონისძიებათა დაფინანსებისათვის გათვალისწინებული სახსრების (ამ მიზნით სახელმწიფო და შესაბამისი ადგილობრივი ბიუჯეტიდან გამოყოფილი ფინანსები, მსოფლიო ბანკის მუნიციპალური განვითარებისა და დეცენტრალიზაციის კრედიტით და სხვა საერთაშორისო ორგანიზაციებიდან მიღებული დახმარებები) მართვა;

ბ) მუნიციპალური ინვესტიციებით პროგრამების განხორციელება და დაფინანსება;
გ) მმართველობის ადგილობრივი ორგანოების ფუნქციების გაძლიერება;

დ) მოქმედი კანონმდებლობითა და ამ დებულებით გათვალისწინებული რესურსების მობილიზება; 

ე) მუნიციპალური პროგრამების შეფასება, მათი ფინანსური მართვა და ზედამხედველობა;

ვ) მუნიციპალიტეტების მიერ დაბრუნებული თანხების მობილიზება (შესაბამისი საპროცენტო დანარიცხის გათვალისწინებით) შემდგომი მუნიციპალური განვითარების პროექტებში რეინვესტირების მიზნით.

III. ფონდის ფინანსები

ფონდის სახსრები იქმნება:

ა) მსოფლიო ბანკის საერთაშორისო განვითარების ასოციაციის მიერ მუნიციპალური განვითარებისა და დეცენტრალიზაციის კრედიტიდან მიღებული და მუნიციპალური განვითარებისა და დეცენრტრალიზაციის პროგრამით გათვალისწინებული საქართველოს ბიუჯეტიდან და მუნიციპალიტეტების მიერ შენატანი თანხებით; მუნიციპალიტეტის მიერ დაბრუნებული სესხებით (შესაბამისი საპროცენტო დანარიცხის გათვალისწინებით);

ბ) სხვა საერთაშორისო ეკონომიკური ორგანიზაციების სახსრებით, ორმხრივი და მრავალმხრივი საერთაშორისო პროგრამებიდან შენატანებით საქართველოსა და უცხოეთის არასამთავრობო ორგანიზაციების შენატანებით;

გ) სახელმწიფო ბიუჯეტიდან მიღებული რესურსებით;

დ) სამხარეო ფონდებიდან მიღებული ანარიცხებით;

ე) საქველმოქმედო შენატანებით;

ვ) საქართველოს კანონმდებლობით დადგენილი სხვა წყაროებით.

IV. ფონდის სტრუქტურა და მართვა

4.1. ფონდის საქმიანობის კოორდინაციას ახორციელებს საკოორდინაციო კომისია, რომელიც შედგება საქართველოს პრეზიდენტის მიერ დანიშნული რვა წევრისაგან.

4.2. ფონდის საკოორდინაციო კომისია:

ა) იკრიბება თვეში ერთხელ და აფასებს ფონდის მიერ წარმოდგენილ პროექტებს; 

ბ) განიხილავს ფონდის მიერ წარდგენილ ანგარიშს პროექტების მიმდინარეობის შესახებ;

გ) ეცნობა ფონდის მიერ მომზადებულ მასალებს პროექტების მიმდინარეობის, შესრულებული სამუშაოების, აგრეთვე პროექტების განხორციელებისას წარმოქმნილი პრობლემებისა და მათი გადაწყვეტის გზების შესახებ;

დ)  განიხილავს მუნიციპალური განვითარებით ფონდის საოპერაციო სახელმძღვანელოს და საჭიროების შემთხვევაში მსოფლიო ბანკთან შეთანხმებით წარადგენს რეკომენდაციებს აღნიშნულ დოკუმენტში შესაბამისი ცვლილებებით შეტანის შესახებ.

4.3. ფონდის სააკორდინაციო კომისია ანგარიშვალდებულია საქართველოს პრეზიდენტთან არსებული უცხოური ივენსტიციების (საინვესტიციო) საკონსულტაციო საბჭოს წინაშე.

4.4. ფონდის ყოველდღიურ საქმიანობას წარმართავს აღმასრულებელი დირექტორი, რომელსაც თანამდებობაზე ნიშნვს საქართველოს პრეზიდენტი. 

4.5. ფონდის აღმასრულებელი დირექტორი:

ა) წარმართავს ფონდის საქმიანობას, თანამდებობაზე ნიშნავს და ათავისუფლებს ფონდის თანამშრომლებს, ანაწილებს მათა შორის ფუნქციებს;

ბ) ხელშეკრულების საფუძველზე იწვევს შესაბამისი სფეროს კონსულტანტებს;

დ) ხელს აწერს ფონდის სახელით დადებულ შეთანხმებებსა და ოფიციალურ დოკუმენტებს.

4.6. ფონდის აღმასრულებელი დირექტორი ანგარიშვალდებულია საქართველოს პრეზიდენტისა და საქართველოს განვითარების ფონდის საკოორდინაციო კომისიის წინაშე. 

V. ფონდის აღმასრულებელი სამსახურის ვალდებულებები

ფონდის აღმასრულებელი სამსახურის ვალდებულებებია:

5.1. მუნიციპალიტეტებისათვის შესაბამის საინვენსტიციო წინადადებათა შემუშავებაში დახმარებების უზრუნველყოფა;

5.2. მუნიციპალიტეტების მიერ შემუშავებულ წინადადებათა განხილვა მუნიციპალური განვითარების ფონდიდან დაფინანსების მიზნით;
5.3. დარგობრივ სამინისტროებთან ურთიერთობა პროექტების ტექნიკური ასპექტების განხილვის მიზნით;
5.4. მუნიციპალური განვითარების ფონდის საკოორდინაციო კომისიისათვის შერჩეული პროექტების წარდგენა საბოლოო გადაწყვეტილების მისაღებად;

5.5. ფონდის სახსრებით დაფინანსებული პროექტების განხორციელების უზრუნველყოფა და მათი ზედამხედველობა;
5.6. მსოფლიო ბანკთან კოორდინირებულ მოქმედება მუნიციპალური განვითარების ფონდის პროექტების დაფინანსებისათვის საჭირო თანხმობის მისაღებად;

5.7. მასალების მომზადება პროექტების მიმდინარეობის, შესრულებული სამუშაოების, აგრეთვე პროექტების განხორციელებისას წამოჭრილი პრობლემებისა და მათი გადაწყვეტის გზების შესახებ ფონდის საკოორდინაციო კომისიაზე წარსადგენად;

5.8. დაფინანსებული საინვენსტიციო პროექტების შემდგომი ზედამხედველობა;

5.9. სამუშაო გეგმის შესაბამისად ყოველთვიურად ფონდის საკოორდინაციო კომისიიისათვის ანგარიშის წარდგენა, ხოლო ყოველ ექვს თვეში ერთხელ საქართველოს პრეზიდენტთან არსებული უცხოური ინვენსტიციების (საინვენსტიციო) საკონსულტაციო საბჭოს წინაშე დეტალური ანგარიშის წარდგენა;

5.10. მუნიციპალური განვითარების ფონდის პროექტებისათვის აუდიტის მოწყობის უზრუნველყოფა.

VI. ფონდის ლიკვიდაცია და რეორგანიზაცია

ფონდის ლიკვიდაცია და რეორგანიზაცია ხდება საქართველოს პრეზიდენტის ბრძანებულებით. 
მუნიციპალურ პროგრამათა განხორციელების საკოორდინაციო ცენტრის დროებითი დებულება

I. ზოგადი დებულებები

1.1. მუნიციპალურ პროგრამათა განხორციელების საკოორდინაციო ცენტრი (შემდგომში – ცენტრი) არის საქართველოს პრეზიდენტის რეგიონალური პოლიტიკისა და მართვის სამსახურთან არსებული დამოუკიდებელი ორგანიზაცია, რომელიც ახორციელებს საქართველოს მუნიციპალური განვითარების სახელმწიფო პროგრამისა და მუნიციპალური განვითარებისა და დეცენტრალიზაციის პროგრამის მონიტორინგს, ორგანიზებას უწევს შესაბამის რეგიონალურ და მუნიციპალურ პროგრამათა მომზადებას.

1.2. თავის საქმიანობაში ცენტრი ხელმძღვანელობს საქართველოს კანონმდებლობით, საქართველოს პრეზიდენტის აქტებით, საერთაშორისო ორგანიზაციებთან დადებული ხელშეკრულებებით გათვალისწინებული წესებით და ამ დებულებით.

1.3. ცენტრის საქმიანობის პროცედურული საკითხები განისაზღვრება საოპერაციო სახელმძღვანელოთი, რომელსაც მუნიციპალური განვითარების ფონდის საკოორდინაციო კომისიაში განხილვის შემდეგ ცენტრის დირექტორის წარდგინებით და მსოფლიო ბანკთან შეთანხმებით ამტკიცებს საქართველოს პრეზიდენტის რეგიონალური პოლიტიკისა და მართვის სამსახური.

1.4. ცენტრის საქმიანობის ზედამხედველობას ახორციელებს საქართველოს სახელმწიფო კანცელარია საქართველოს პრეზიდენტის რეგიონალური პოლიტიკისა და მართვის სამსახურის მეშვეობით.

1.5. ცენტრი ანგარიშვალდებულია საქართველოს პრეზიდენტის, უცხოური ინვესტიციების (საინვესტიციო) საკონსულტაციო საბჭოსა და სახელმწიფო კანცელარიის წინაშე.

1.6. ცენტრი არის იურიდიული პირი, აქვს გერბიანი ბეჭედი, შტამპი და საანგარიშსწორებო ანგარიში ბანკში.

1.7. ცენტრის სათავო ოფისი მდებარეობს ქ. თბილისში.

II. ცენტრის ამოცანები

2.1. ცენტრის ამოცანებია:

ა) მუნიციპალური განვითარების სახელმწიფო პროგრამით გათვალისწინებულ ღონისძიებათა განხორციელების ორგანიზება და შესაბამისი სახელმწიფო უწყებებისთვის რეკომენდაციების მომზადება;

ბ) მმართველობის რეგიონალური, ადგილობრივი და თვითმმართველობის ორგანოებისათვის აუიტის მოწყობისა და მუნიციპალური განვითარების ადგილობრივ პროგრამათა შემუშავებისას მეთოდიკურ და ტექნიკურ დახმარებათა ორგანიზება;

გ) მუნიციპალური განვითარების ხელშეკრულების მომზადების ორგანიზება, მისი განხორციელების კონტროლი; შესაბამისი დასკვნებისა და რეკომენდაციების შემუშავება;

დ) საერთაშორისო ხელშეკრულებებით გათვალისწინებული მუნიციპალური განვითარების პროგრამათა და მუნიციპალური განვითარების ხელშეკრულების განხორციელების საორგანიზაციო საკითხების კოორდინაცია.

III. ცენტრის სტრუქტურა და მართვა

3.1. ცენტრის საქმიანობას წარმართავს ცენტრის დირექტორი, რომელსაც რეგიონალური პოლიტიკისა და მართვის სამსახურის უფროსის წარდგინებით თანამდებობაზე ნიშნავს და ათავისუფლებს საქართველოს პრეზიდენტი.

3.2. ცენტრის დირექტორი:

ა) წარმართავს ცენტრის საქმიანობას, თანამდებობაზე ნიშნავს და ათავისუფლებს ცენტრის თანამშრომლებს, ანაწილებს ფუნქციებს მათ შორის;

ბ) უზრუნველყოფს ადგილობრივ პროგრამათა და მუნიციპალური განვითარების ხელშეკრულებათა მოსამზადებელ ტექნიკური სამუშაოების ორგანიზებას; ამ მიზნით ცენტრის სახელით დებს ხელშეკრულებებს შესაბამის ორგანიზაციებთან, დაწესებულებებთან, ექსპერტებთან და სპეციალისტებთან;

ე) ცენტრის საქმიანობის უზრუნველსაყოფად ხელშეკრულების საფუძველზე იწვევს კონსულტანტებს;

ვ) ხელს აწერს ცენტრის სახელით დადებულ შეთანხმებებსა და ოფიციალურ დოკუუმენტებს;

ზ) უცხოური ინვესტიციების (საინვესტიციო) საკონსულტაციო საბჭოს, რეგიონალური პოლიტიკისა და მართვის სამსახურის, მსოფლიო ბანკსა და შესაბამის დონორებს პერიოდულად წარუდგენს ანგარიშს პროგრამათა შესრულების მიმდინარეობის შესახებ.

3.3. ცენტრის დირექტორი თანამდებობებზე ნიშნავს:

ა) ცენტრის დირექტორის მოადგილეებს;

ბ) სპეციალისტს მუნიციპალურ პროგრამათა ინსტიტუციონალურ საკითხებში;

გ) სპეციალისტს მუნიციპალური განვითარების ხელშეკრულების მართვის საკითხებში;

დ) სპეციალისტს მუნიციპალურ პროგრამათა ფინანსურ საკითხებში;

ე) ცენტრის ბუღალტერს;

ვ) ცენტრის მმართველობით, ტექნიკურ და სხვა დამხმარე პერსონალს.

3.4. ცენტრის სპეციალისტები შესაბამისი სფეროების მიხედვით ცენტრის დირექტორისათვის შეიმუშავებენ დასკვნებსა და რეკომენდაციებს, ორგანიზებას უწევენ ცენტრის დირექტორის გადაწვეტილებათა შესრულებას, მუნიციპალური განვითარების სამხარეო და ადგილობრივ პროგრამათა და მუნიციპალური განვითარების ხელშეკრულების მომზადებას; მუნიციპალური აუდიტის მოწყობას, კონტრაქტორების (პროგრამის სამუშაოთა შემსრულებელი ორგანიზაციების, ექსპერტების, კონსულტანტების) შერჩევას და მათთან კონტრაქტების დადებას; ამზადებენ და ცენტრის დირექტორს პერიოდულად წარუდგენენ ანგარიშს პროგრამის შესრულების მიმდინარეობის შესახებ.

IV. ცენტრის ლიკვიდაცია და რეორგანიზაცია

ცენტრის ლიკვიდაცია და რეორგანიზაცია ხდება საქართველოს პრეზიდენტის ბრძანებულებით.

